
Sükan arxasında “TikTok” və həyatla oyun...
Son illər yol hərəkəti təhlükəsizliyi 

sahəsində görülən tədbirlər müəyyən 
müsbət nəticələr versə də, qəza ha-
disələri hələ də cəmiyyət üçün ciddi 
təhlükə olaraq qalır. Baş Dövlət Yol 
Polisi İdarəsinin Hərəkətin təhlükə-
sizliyinin təbliği şöbəsinin rəisi, polis 
polkovnik-leytenantı Rövşən Tağıye-
vin açıqlaması vəziyyətin hələ də ağrılı 
olduğunu göstərir.

2025-ci ildə Azərbaycanda 1 252 nəqliy-
yat hadisəsi qeydə alınıb. Bu qəzalarda 689 
nəfər həyatını itirib. Müqayisə üçün qeyd 
edək ki, 2024-cü ildə 1427 qəza baş vermiş, 
764 nəfər dünyasını dəyişmişdi. 

Rəqəmlər hadisələrin sayında 12 faiz, 
insan tələfatında isə 10 faiz azalma olduğu-
nu göstərir. Bu göstəricilər aparılan nəzarət 
və maariÀəndirmə tədbirlərinin müəyyən 
səmərə verdiyini göstərsə də, problemin tam 
həll edildiyini deməyə əsas vermir. Yol-nəq-
liyyat qəzaları niyə azalmır"

Şöbə rəisinin açıqlamasına görə, yol-nəq-
liyyat hadisələrinin başvermə səbəblərinin 
böyük əksəriyyəti insan amili ilə bağlıdır. Sü-
rücülərin və piyadaların yol hərəkəti qaydala-
rına əməl etməməsi, məsuliyyətsiz davranış, 
özünə həddindən artıq güvən və diqqətsizlik 
qəzaların əsas səbəbləri sırasında qalır. Xü-
susilə sürət həddinin aşılması, təhlükəli ötmə 
halları və diqqətin yayındırılması ən təhlükəli 
amillər kimi ön plana çıxır. Məhz bu diqqət-
sizliyin müasir dövrdə yeni və daha təhlükəli 
forması sosial şəbəkə asılılığıdır. Daha dəqiq 
desək, “TikTok” aludəçiliyidir. Bu gün yol 
qəzalarının bir hissəsi məhz rəqəmsal asılılıq 
və sükan arxasında diqqətin yayındırılması 
fonunda baş verir.

Psixoloq Vüsalə Əmiraslanova XQ-yə 
bildirdi ki, “TikTok” platforması qısa, dina-
mik və emosional videolar vasitəsilə insan 
beynində ani həzz mexanizmini işə salır. 
Onun sözlərinə görə, dopamin ifrazının art-
ması istifadəçidə davamlı olaraq yeni vide-
olar izləmək ehtiyacı yaradır və bu proses 
tədricən psixoloji asılılığa çevrilir: 

– İnsan bir neçə dəqiqəlik fasilədə belə 
telefonu əlindən qoymaqda çətinlik çəkir. 
Təəssüf ki, bu vərdiş yüksək diqqət və məsu-

liyyət tələb edən sürücülük zamanı da davam 
edir. Bir çox sürücü sükan arxasında olarkən 
bildiriş səsi eşidən kimi, “bir anlıq baxım”, 
“iki saniyəlikdir” kimi düşüncələrlə yarana-
caq təhlükəyə məhəl qoymur.

Halbuki elmi və praktiki müşahidələr 
göstərir ki, sürücünün yoldan gözünü cəmi 
2–3 saniyə çəkməsi belə ağır nəticələrə səbəb 
olur. Saatda 60 kilometr sürətlə hərəkət edən 
avtomobil bu müddətdə 33.3–50 metrdən ar-
tıq məsafə qət edir. Bu, sürücünün qarşıdakı 
təhlükəni görməsi, vəziyyəti dəyərləndirməsi 
və vaxtında manevr etməsi üçün həyati əhə-
miyyət daşıyan vaxtın itirilməsi deməkdir. 
Yol şəraiti isə daim dəyişkəndir. Qəfil yola 
çıxan piyada, anidən əyləc edən avtomobil, 
gözlənilməz maneə və ya hava şəraitinin də-
yişməsi sürücüdən saniyələr içində düzgün 
qərar verməyi tələb edir. Məhz bu anlarda 
diqqətin telefona yönəlməsi avtomobilin fak-
tiki olaraq nəzarətsiz hərəkət etməsi ilə nəti-
cələnir.

Əslində, saatda 60 kilometr sürət əksər 
sürücülər üçün aşağı sürət hesab olunsa da, 
bu zaman avtomobil piyadanı vurduqda, 
onun ölüm ehtimalı 80 faiz artır. Sürət saatda 
50 kilometr olarsa, tələfat riski 60, 40 kilo-
metr olduqda isə 25 faizə düşür. 

Məhz bu səbəbdən əksər inkişaf etmiş və 
yol hərəkətinin təhlükəsizliyi ilə fərqlənən 
dövlətlərin şəhərlərində əsas küçələrdə sürət 
məhdudiyyəti saatda 50 kilometr təşkil edir. 
Təəssüf ki, şəhərimizdə əsas küçələrdə sürət 

həddi saatda 60, hətta bəzi hissələrdə 80 ki-
lometrdir.

Nəqliyyat eksperti Ərşad Hüseynov 
bildirdi ki, sürücünün təhlükəni görməsi 
ilə reaksiya verməsi arasında keçən vaxt 
reaksiya müddəti adlanır və bu müddət 
saniyələrlə ölçülür:

 – Sürücü avtomobil idarə edərkən hər 
hansı təhlükə ilə qarşılaşdıqda əvvəlcə onu 
görür, dərk edir, daha sonra isə qərar qəbul 
edir. Reaksiya müddəti, adətən, 0,75–1,5 sa-
niyə arasında dəyişir. İlk baxışdan bu zaman 
intervalı çox qısa görünsə də, yüksək sürətlə 
hərəkət edən avtomobil üçün bu saniyələr 
həlledicidir. Xüsusilə təhlükəli vəziyyətlərdə 
həmin müddət ərzində qət edilən məsafə qəza 
ehtimalını xeyli artırır.

Anlama müddətinin uzunluğu isə sürücü-
nün diqqət səviyyəsindən, yorğunluğundan, 
stres vəziyyətindən, yol və hava şəraitindən, 
eləcə də sürücülük təcrübəsindən asılıdır. 
Yəni yorğun və diqqətsiz sürücülərdə bu 
müddət daha uzun olur ki, bu da yol-nəqliy-
yat hadisələrinin baş vermə riskini yüksəldir.

Əminliklə deyə bilərik ki, telefonla me-
saj yazmaq, video izləmək və ya “TikTok”-
da canlı yayım açmaq reaksiya müddətini 2 
dəfəyədək qədər uzadır. Bu zaman sürücünün 
həm görmə, həm düşünmə, həm də reaksiya 
bacarıqları zəiÀəyir. Nəticədə əyləc gec tətbiq 
olunur, manevr düzgün hesablanmır və qəza 
riski kəskin şəkildə artır. Araşdırmalar sübut 
edir ki, sükan arxasında telefonla məşğul olan 

sürücülərin yol-nəqliyyat hadisəsinə düşmə 
ehtimalı dəfələrlə çoxdur və bu qəzalar əksər 
hallarda ağır xəsarətlər və insan tələfatı ilə 
nəticələnir.

Artıq bu məsuliyyətsizliyin nəticələri real 
nümunələrlə də təsdiqlənir. Məsələn, sosial 
şəbəkələrdə yayılan bir motosiklet videosu 
geniş müzakirələrə səbəb olub. Videoda pay-
taxt yollarında hərəkət edən motosikletçinin 
kəsişmədə “Mercedes” markalı avtomobillə 
toqquşması əks olunub. Kadrları diqqətlə iz-
lədikdə aydın olur ki, sürücü sükan arxasında 
sosial medianı izləyirmiş. Kaskına taxılmış 
kameranın səsi, mesaj gələn zaman səsin kə-
silməsi və toqquşma anında səslərin üst-üstə 
düşməsi göstərir ki, sürücünün diqqəti yola 
deyil, telefona yönəlib. Yolayrıcında sağdan 
gələn nəqliyyat vasitələrinə yol verməməsi 
isə ikinci ciddi qayda pozuntusu kimi diqqət 
çəkir. Buna baxmayaraq, sürücünün özünü 
haqlı çıxarmağa çalışması məsuliyyətsizliyin 
nə qədər dərin olduğunu açıq şəkildə göstərir.

Digər bir nümunədə, paytaxtın Nizami 
rayonu ərazisində sürücülük hüququ olma-
dan avtoxuliqanlıq edərək bu hərəkətləri 
“TikTok”da paylaşan Tural İbrahimov diqqət 
şəkir. Sürücülük hüququ olmayan bu şəxs 
təkcə yol hərəkəti qaydalarını kobud şəkildə 
pozmayıb, həm də ictimai asayişi nümayiş-
karanə şəkildə pozaraq digər insanların həya-
tını təhlükəyə atıb. Sürücü barəsində inzibati 
qaydada protokol tərtib olunaraq baxılması 
üçün aidiyyəti üzrə rayon məhkəməsinə gön-

dərilib. Məhkəmənin qərarı ilə T.İbrahimo-
vun sürücülük hüququ 1 il müddətində məh-
dudlaşdırılmaqla o, 20 sutka inzibati qaydada 
həbs edilib. 

Bütün bu faktlar göstərir ki, sükan arxa-
sında “TikTok” istifadə etmək artıq tək-tək 
hallardan çıxaraq təhlükəli tendensiyaya 
çevrilib. Yol qəzalarının böyük hissəsi məhz 
bu cür məsuliyyətsiz davranışların nəticəsin-
də baş verir. Sürücülər anlamalıdır ki, sosi-
al şəbəkədə bir neçə “layk”, bir video və ya 
izləyici heç vaxt insan həyatından üstün ola 
bilməz. Sükan arxasında telefon, xüsusilə də 
“TikTok”, sadəcə diqqəti yayındıran vasitə 
deyil, potensial faciə mənbəyidir.

Bu təhlükəli davranışın arxasında bir 
sıra sosial və psixoloji amillər dayanır: – Ani 
populyarlıq və diqqət çəkmək istəyi, “trendə 
düşmək” arzusu, adrenalin və risk hissi xü-
susilə gənc sürücüləri təhlükəli hərəkətlərə 
sövq edir. Həm də insanların bəziləri “Tik-
Tok”u qlobal səviyyədə qazanc mənbəyi gö-
rür. Bu səbəblərdən də bəzi sürücülər üçün 
real təhlükə arxa plana keçir, virtual aləmdə 
görünmək isə əsas məqsədə çevrilir. Halbuki 
bu görüntülərin arxasında dağılan ailələr, ya-
rımçıq qalan talelər və geri dönməyən insan 
həyatları dayanır. Qaydaların nəticəsini yün-
gül qiymətləndirmək, “bir şey olmaz” düşün-
cəsi ilə məsuliyyəti üzərindən atmaq cəhdi 
isə bu faciələrin əsas səbəblərindən biridir.

Hər bir sürücü anlamalıdır ki, avtomobili 
idarə edərkən yolun hər metri, hər nişanı və 
hər manevri insan həyatını qorumağa xidmət 
edir. Diqqət həyat qurtarır, məsuliyyət isə 
yalnız şəxsi seçim deyil, ictimai dəyərdir. Bu 
dəyəri qorumaq isə hər birimizin borcudur.

Onu da qeyd edək ki, sürücülərin sükan 
arxasında telefondan istifadə etməsi qanunve-
riciliyə əsasən qadağandır və aidiyyəti dövlət 
qurumu tərəfindən bu kimi hallarla bağlı in-
zibati tədbirlər görülür. Sözügedən hal üçün 
Azərbaycan Respublikası İnzibati Xətalar 
Məcəlləsi ilə cərimə müəyyən olunub. Mə-
cəllənin 342.6-cı maddəsinə əsasən nəqliyyat 
vasitəsinin hərəkəti zamanı telefonu əldə sax-
lamaqla ondan istifadə etməsinə görə sürücü 
50 manat məbləğində cərimə edilir.

Son aylarda qlobal enerMi bazarlarında müşahidə olunan dalğalanmalar, 
daha çox geosiyasi münaqişələr, məsələn, Rusiya-Ukrayna müharibəsi, 
hasilat məhdudiyyətləri, tələb-təklif balansının pozulması, eləcə də keçid 
dövrü ilə bağlı siyasətin yürüdülməsi səbəbindən neft, qaz və elektrik enerMisi 
qiymətlərində baş verən kəskin, qeyri-sabit dəyişikliklər daha çox diqqət 
çəkir. Bu isə neftin iqtisadi ehtiyat olmaqla yanaşı, həm də geosiyasi vasitə 
kimi mühüm önəmini göstərir. 

ABŞ-dan gələn açıqlamalar fonunda nef-
tin bir barelinin qiymətinin 53 dollara qədər 
enə biləcəyi ehtimalının bazar iştirakçıları və 
enerji ixracatçısı olan ölkələr üçün ciddi mü-
zakirə mövzusuna çevrilməsi də bunun bariz 
ifadəsidir. Ekspertlər tərəfindən hazırda qiy-
mətlərin 58 dollar ətrafında dəyişdiyi bir dövr-
də belə bir eniş ehtimalının həm qlobal iqtisadi 
proseslərə, həm də neftdən yüksək dərəcədə 
asılı ölkələrin makroiqtisadi planlaşdırmasına 
birbaşa təsir edə biləcəyi bildirilir. 

Azərbaycan üçün neft qiymətləri ixrac gə-
lirləri olmaqla bərabər, həm də dövlət büdcə-
sinin icrası, strateji ehtiyatların idarə olunması 
və uzunmüddətli iqtisadi sabitlik baxımından 
əsas amillərdən biridir. Buna görə də “53 dol-
larlıq neft” ssenarisinin hansı riskləri və im-
kanları yaratdığına daha dərindən diqqət ye-
tirmək zəruridir. İqtisadçı Arif Hüseynovun da 
vurğuladığı kimi, ABŞ-ın neftin ucuzlaşma-
sında açıq iqtisadi maraqları var. Çünki enerji 
daşıyıcılarının qiyməti ABŞ iqtisadiyyatında 
inÀyasiyanın formalaşmasına birbaşa təsir 
edən əsas məsələlərdən biridir. Belə ki, benzin 
və enerji xərclərinin ucuzlaşması istehlak qiy-
mətlərinin artım tempini zəiÀədir, bu isə ABŞ-
ın Federal Ehtiyat Sisteminin monetar siyasəti 
üçün daha rahat manevr imkanları yaradır.

 Digər tərəfdən, ABŞ üçün ucuz neft qlo-
bal miqyasda siyasi və iqtisadi təsir vasitələ-
rindən biridir. Başqa sözlə, neft qiymətlərinin 
aşağı düşməsi enerji ixracatçısı olan bir sıra 
ölkələrin, xüsusilə də geosiyasi baxımdan Va-
şinqtonla münasibətləri mürəkkəb olan döv-
lətlərin gəlirlərini azaldır. Bu baxımdan, Yaxın 
Şərqdə, o cümlədən İran ətrafında davam edən 
gərginlik, eləcə də qlobal risklər neft bazarın-
da qeyri-müəyyənliyi daha da gücləndirir.

Qlobal mexanizmlər və 
Azərbaycan nefti

Respublikamızda istehsal edilən neft 
keyfiyyət göstəricilərinə görə, beynəlxalq ba-
zarlarda üstün mövqeyə malikdir və adətən, 
Brent markasına nisbətən 1-2 dollar daha baha 
satılır. Lakin bu üstünlük ölkəni qlobal qiymət 
dalğalanmalarından sığortalamır. Dünya baza-
rında qiymətlər aşağı düşdükdə, Azərbaycan 
nefti də həmin tendensiyanı izləyir. Çünki 
qiymətlərin formalaşması müəyyən bir əra-
zi ilə məhdudlaşmır, bu, qlobal mexanizmlər 
əsasında baş verir.

Hazırda 2026-cı il üçün neftin qiyməti-
nin 55–65 dollar aralığında olacağı ilə bağlı 
proqnozlar üstünlük təşkil edir. ABŞ-ın isə bu 
göstəricini daha aşağı – 53 dollar səviyyəsində 
görmək istəyi bazarda əlavə psixoloji təzyiq 
yaradır. Bu, real təklif-tələb balansından daha 
çox, bazar proqnozlarına təsir etməklə qiymət-
lərin enişinə zəmin yarada bilər. 

Azərbaycanın dövlət büdcəsində neftin 
baza qiymətinin 65 dollar nəzərdə tutulması 
hökumətin nisbətən ehtiyatlı dövlət gəlirlə-
rinin və xərclərinin köməyi ilə iqtisadiyyata 
təsir etmək yanaşmasını göstərir. Qiymətlərin 
55-65 dollar aralığında qalması isə rəsmi Bakı 
üçün riskli ssenari hesab edilmir. Bu aralıqda 
qiymət dəyişməsi hökumətin həm cari xərclə-
ri qarşılamaq, həm də strateji layihələri ma-
liyyələşdirmək imkanlarını qoruyur. Belə ki, 
əgər qiymətlər 53 dollar səviyyəsinə qədər 
enərsə, bu, büdcə gəlirlərində müəyyən azal-
maya gətirib çıxarar. Lakin digər mexanizm-
lər, məsələn, dövlət gəlirlərinin və xərclərinin 
köməyi ilə iqtisadiyyata təsir edilməsi, eləcə 
də Neft Fondundan transfertlər qiymət enişlə-
rinin təsirini yumşaltmağa imkan verir. Eks-
pertlərin fikrincə, məhz bu səbəbə görə, belə 
bir ssenari böhran şərait yaratmır. 

Manatın məzənnəsi və 
makroiqtisadi sabitlik

Neft qiymətləri ilə bağlı ən çox müzakirə 
olunan məsələlərdən biri də milli valyutanın 
taleyidir. Keçmiş təcrübə göstərir ki, kəskin 
və uzunmüddətli neft ucuzlaşmaları manat 
üzərində təzyiq yarada bilər. Lakin hazırkı şə-
rait fərqlidir. Azərbaycanın valyuta ehtiyatları 
kifayət qədər yüksəkdir və Mərkəzi Bankla 
hökumətin uzlaşdırılma siyasəti mövcuddur. 
Ekspertlər də bildirirlər ki, neft qiymətlərində 
mümkün eniş manatın məzənnəsi üçün real 
təhlükə yaratmır. &ari ehtiyatlar və sabitləşdir-
mə mexanizmləri qısamüddətli dalğalanma-
ları kompensasiya etmək gücündədir. Bu isə 
bazarlara və əhaliyə mühüm sabitliyin qoruna-
cağı kimi psixoloji mesaj verir.

Bununla belə, 53 dollarlıq neft ssenarisi 
bir daha xatırladır ki, Azərbaycan iqtisadiyyatı 
üçün əsas çağırış neftdənkənar sektorun güc-
ləndirilməsidir. Neft qiymətlərinin hər enişi 
ölkədə investisiyanın müxtəlif qurumlar ara-
sında paylanılması, yeni istehsal sahələrinin 
yaradılması və ya məhsul çeşidinin genişlən-
dirilməsi prinsipinin nə qədər önəmli oldu-
ğunu ortaya qoyur. Başqa sözlə, qeyri-neft 
ixracının artırılması, sənaye və aqrar sektorun 
inkişafı, eləcə də rəqəmsal iqtisadiyyatın ge-
nişlənməsi uzunmüddətli perspektivdə bu cür 
riskləri minimuma endirir. 

Beləliklə, ABŞ-ın neftin ucuzlaşması ilə 
bağlı mövqeyi qlobal enerji bazarlarında yeni 
balans axtarışlarını sürətləndirir. Neftin bir 
barelinin 53 dollara enməsi Azərbaycan üçün 
müəyyən psixoloji narahatlıq yaratsa da, möv-
cud iqtisadi mexanizmlər bu ssenarini idarəo-
lunan edir. Əsas məsələ diqqəti qısamüddətli 
dalğalanmalardan çox, uzunmüddətli strateji 
hədəÀərə yönəltməkdir. Azərbaycanın qarşı-
sında duran əsas vəzifə isə dəyişkən neft ba-

zarlarından asılılığı tədricən azaltmaq və da-
yanıqlı iqtisadi model formalaşdırmaqdır.

Ekspertlərin fikrincə, ABŞ üçün ucuz neft, 
ilk növbədə, daxili iqtisadi sabitlik üçün önəm 
daşıyır. Çünki enerji daşıyıcılarının ucuzlaş-
ması bu ölkədə istehlak xərclərini azaldır, 
inÀyasiya təzyiqlərini zəiÀədir və pul-kredit 
siyasətində manevr imkanlarını genişləndirir. 
Bu baxımdan neftin ucuzlaşması Vaşinqton 
üçün bazar məsələsi olmaqla yanaşı, həm də 
iqtisadi idarəetmə mexanizmidir. 

Yuxarıda vurğulandığı kimi, neft qiymət-
ləri üzərində psixoloji təsir də az rol oynamır. 
Belə ki, bəzən bazarlar real təklif-tələb ba-

lansından daha çox, siyasi mesajlara reaksiya 
verir. ABŞ-dan gələn açıqlamalar da qiymət-
lərin enişinə dair gözləntiləri gücləndirir. Bu 
baxımdan maliyyə eksperti Əkrəm Həsənovun 
manatın məzənnəsi ətrafında yaranan narahat-
lıqların daha çox psixoloji xarakter daşıması 
fikri xüsusilə diqqət çəkir. Onun sözlərinə 
görə, neft qiyməti, hətta 50 dollar üzərində 
qərarlaşsa da bu, avtomatik devalvasiya an-
lamına gəlmir. Çünki hazırda Azərbaycanın 
valyuta ehtiyatları kifayət qədər yüksəkdir və 
Mərkəzi Bankın müdaxilə imkanları genişdir. 
Burada əsas məsələ riskin qısamüddətli deyil, 
uzunmüddətli enişlərlə bağlı olmasıdır. Belə 

ki, əgər neft qiymətləri illərlə aşağı səviyyədə 
qalsa, o zaman struktur problemlər ön plana 
çıxa bilər. Amma mövcud ssenari belə bir təh-
lükə yaratmır. 

İqtisadçı Vüqar Bayramov hesab edir ki, 
neftin 53 dollara enməsi Azərbaycan üçün 
ciddi təhlükə sayılmır, lakin diqqətlə izlə-
nilməsinə zərurət var. Ona görə ki, dövlət 
büdcəsində neftin baza qiymətinin 65 dollar 
götürülməsi ehtiyatlı yanaşmanın göstərici-
sidir. Qiymətlərin müəyyən müddət bu həd-
dən aşağı düşməsi isə büdcə gəlirlərinə təsir 
göstərə bilər, amma bu, ölkələr arasında iqti-
sadi sabitlik yaratmaq, maliyyə axınlarını tən-
zimləmək və ümumi büdcə balansını qorumaq 
istiqamətində heç bir təhlükə doğurmur. Eyni 
zamanda, Neft Fondu, büdcə qaydası və eh-
tiyat mexanizmlər qiymət dalğalanmalarının 
təsirini yumşaldır. Bu, Azərbaycanın əvvəlki 
dövrlərlə müqayisədə daha dayanıqlı mövqe-
də olduğundan xəbər verir. 

Beynəlxalq maliyyə 
qurumlarının proqnozları
Beynəlxalq Valyuta Fondu �IMF� hesa-

batlarında qlobal neft bazarında qiymətlərin 
orta müddətli perspektivdə nisbətən dəyişkən 
qalacağını proqnozlaşdırır. Fondun qiymətlən-
dirmələrinə görə, enerji bazarlarında geosiyasi 
risklər, “yaşıl keçid” və tələb-təklifdə qey-
ri-müəyyənlik qiymətlərin yüksəlişini məh-
dudlaşdırır.

IMF Azərbaycanın bu şərtlər əsasında 
önəmli üstünlüyünü güclü fiskal buferlərdə 
�dövlətlərin iqtisadi böhranlar, neft qiymətlə-
rinin düşməsi və ya gözlənilməz xərclər zama-
nı maliyyə sabitliyini qorumaq üçün topladığı 
ehtiyat vəsaitlərin mövcudluğunda�, eləcə də 
aşağı borc səviyyəsində görür. Hesabatlarda 
qeyd olunur ki, respublikamızın valyuta ehti-
yatları və Dövlət Neft Fondu vəsaitləri qısa və 
orta müddətdə mümkün şokları kompensasiya 
etmək gücündədir.

Dünya Bankı �DB� isə daha çox struktur 
məsələlərinə diqqət çəkir. Bankın region üzrə 
hesabatlarında vurğulanır ki, neft qiymətlərin-
dəki dalğalanmalar Azərbaycan üçün təhlükəli 
deyil, lakin uzunmüddətli perspektivdə iqtisa-
di şaxələndirmənin sürətləndirilməsi vacibdir. 
DB-nin proqnozunda, eyni zamanda, iqtisa-
diyyatın qeyri-neft sektorunda payının get-
dikcə artması isə neftin ucuzlaşacağı təqdirdə, 
respublikamızın mövqeyinə təsir etməyəcəyi-
ni bildirilir.

Beləliklə, ABŞ-nin neftin ucuzlaşmasına 
yönəlik mövqeyi qlobal enerji bazarlarında 
yeni balans axtarışlarını gücləndirir. Neftin bir 
barelinin 53 dollara enməsi Azərbaycan üçün 
müəyyən fiskal və psixoloji risklər yaratsa da, 
aparıcı iqtisadçıların fikrincə, mövcud iqtisadi 
və maliyyə mexanizmləri bu ssenarini idarəo-
lunan edir. Əsas çağırış isə qısamüddətli qiy-
mət dalğalanmalarından deyil, uzunmüddətli 
struktur asılılıqlardan qaynaqlanır. Bu baxım-
dan neftdənkənar sektorun inkişafı və iqtisadi 
diversifikasiya strateji prioritet olaraq qalır.

“53 dollarlıq” qlobal enerji ssenarisi

Xalid KƏRİMLİ,
iqtisadçı-ekspert

ABŞ-ın dünya bazarlarında neft qiy-
mətlərinin daha da ucuzlaşması istəyini bə-
yan etməsi bu gün dünya mediasında geniş 
müzakirəyə səbəb olub. Vaşinqtondan gələn 
açıqlamalar fonunda neftin bir barelinin qiy-
mətinin 53 dollara qədər enə biləcəyi ehti-
malı gündəmə gəlib. Beynəlxalq maliyyə 
institutlarının məlumatlarında qiymətlərin 
58 dollar səviyyəsində olduğu bir vaxtda 
belə bir enişin baş verməsi qlobal iqtisadi 
proseslərə, xüsusilə də enerji ixracatçısı olan 
ölkələrə birbaşa təsir göstərəcəyi bildirilib. 
Eyni zamanda, neft gəlirləri Azərbaycan 
üçün həm büdcə gəlirləri, həm də iqtisadi 
planlaşdırma baxımından diqqətlə izlənilən 
məsələ kimi qiymətləndirilib. 

Bəs neftin bir barelinin qiymətinin 53 
dollara enməsi Azərbaycan iqtisadiyyatı 
üçün hansı risklər yarada bilər" Bu suala 
cavab olaraq deyə bilərəm ki, dünya bazar-
larında neftin qiymətində baş verən dəyişik-
liklər birbaşa Azərbaycanın ixrac neftinin 
dəyərinə də təsir göstərir. Azərbaycan nefti 

keyfiyyət göstəricilərinə görə bir çox digər 
neft markalarından üstündür və bu səbəbdən 
bazarda brend neftdən 1 dollar, bəzən isə 2 
dollar baha satılır. 

Qlobal bazarlarda neftin qiyməti aşağı 
düşərsə, bu proses ölkə neftinin qiymətində 
də öz əksini tapacaq. Dünya bazarında neft 
ucuzlaşarsa, bizim neft də həmin tenden-
siya ilə üzləşəcək. Çünki qiymətlər qlobal 
mexanizmlərlə formalaşır. Hazırda 2026-cı 
il üçün neftin qiymətinin 55-65 dollar aralı-
ğında olacağı ilə bağlı proqnozlar var. ABŞ 
isə qiymətlərin daha da enərək 53 dollar sə-
viyyəsində olmasını istəyir.

ABŞ-nin neftin ucuzlaşmasında iqtisadi 
maraqları var. Çünki enerji daşıyıcılarının 
qiyməti aşağı düşdükdə inÀyasiya zəiÀəyir 
və bu da ABŞ iqtisadiyyatı üçün müsbət 
amil hesab olunur. ABŞ da məhz buna nail 
olmağa çalışır. Eyni zamanda, Yaxın Şərqdə, 
xüsusilə də İranda mövcud olan gərginlik, 
geosiyasi risklər və digər qlobal amillər neft 
bazarına təsir göstərməkdə davam edir.

Neftin qiymətinin 55-65 dollar səviyyə-
sində qalması Azərbaycan üçün riskli ssenari 
hesab edilmir. Hökumət bu qiymət aralığına 
hazırdır. Düzdür, dövlət büdcəsində neftin 
baza qiyməti 65 dollar olaraq nəzərdə tutu-
lur. Qiymətlərin ciddi şəkildə bundan aşağı 
düşməsi isə büdcə gəlirlərinə müəyyən təsir 
göstərə bilər, lakin bu, kritik və ya idarəolun-
maz risk sayılmır. Neft qiymətlərində müm-
kün eniş manatın məzənnəsi üçün də təhlükə 
yaratmır. Hazırkı şəraitdə manatın məzən-
nəsi ilə bağlı hər hansı problem gözlənilmir. 
Valyuta ehtiyatları və fiskal mexanizmlər bu 
cür dalğalanmaları kompensasiya etməyə 
imkan verir.

